
				এই পৃষ্ঠাটোৰ বৈধকৰণ হৈছে
হ’ল পঁচিশ টকা গোট খালে এটা কেছেট কিনা। যেতিয়াই টকা গোট খাই তেতিয়াই
আমাৰ ভাল লগা কেছেট কিনি আনিছিলোঁ।

 মায়ে আকৌ মোৰ ভাল লগা কেছেট কিনি আনি দিছিল মই বিচৰাৰ
এমাহ-দুমাহৰ মূৰত। সঁচাকৈ, মায়ে মই যিটোকে বিচাৰিছিলোঁ, টকাৰ অভাৱত
পলমকৈ হ’লেও পূৰণ কৰিছিল। চাৰু গোহাঁইৰ ‘জোন জ্বলে কপালত’ কেছেটখন
ক’ত ক’ত বিচাৰি কিমান দিনৰ অন্তত মোৰ হাতত তুলি দিছিলহি।



......




 বাবুৱে টেপটোত মোৰ প্ৰিয় গানকেইটা লগাই দিওঁতে মোৰ যিমান আনন্দ
লাগিছিল, সিমান খং উঠিছিল তাত উপস্থিত থকা তামিল পেচেন্টসকলৰ। তেওঁলোকে
মোক গালি পাৰিব ধৰিলে তেওঁলোকৰ ভাষাতে। বাবু আৰু মই যদিও তেওঁলোকৰ
ভাষা বুজি নাপাওঁ, তেওঁলোকৰ মুখৰ ভাব-ভংগীতে বুজি পাইছিলোঁ কিমান যে
মোক বেয়াকৈ কৈছে।

 তেওঁলোকে হিন্দী বুজি নাপায়, গতিকে হিন্দী গান নুশুনে। তামিল গান
শুনিব। ময়ো নামানো। মই তামিল বুজি নাপাওঁ হিন্দী গানহে শুনিম। শ্বৰীফ ছাৰ
হ’ল ইয়াৰ মধ্যস্থতাত মকামিলা কৰাজন। তেওঁ মোকো দুখ দিব নিবিচাৰে, তেওঁলোককো বুজাব নোৱাৰে। কি কৰিব উপায়হীন হৈ টেপটোৰ সৈতে মোক কাষৰ কোঠাটোত নি ব্যায়াম কৰাই থাকে। কোনোবা দিনা টেপটো বেয়া বুলি কয়। কোনোবা দিনা সিহঁতক সান্ত্বনা দিবলৈ অলপ সময় তামিল গান লগাই দিয়ে, মই সিটো কোঠাত ব্যায়াম কৰি থাকোঁ। কিন্তু, মই প্ৰায়ে গালি শুনি শুনি গান শুনো।

 সিহঁতৰ গালিতকৈ মোৰ গানকেইটা শুনাটো বেছি প্ৰয়োজন। কাৰণ, গানকেইটাৰ লগত বা মালাৰ লগত কটোৱা সময়ৰ স্মৃতি জড়িত হৈ আছে। মায়ে ডেৰ মাহৰ মূৰত আজি শান্তিৰে দহ বজাত খোৱা বস্তু বনাই আনিছে। নহ’লে এজনী মানুহে ড্ৰেচিং কৰোৱা, খোৱা বস্তু বনাই অনা আধাঘন্টাত সম্পূৰ্ণ কৰাটো কঠিন আছিল।

 অ’টিত আজিকালি মোক নিজে নিজে বিছনাখনত বহিবলৈ শিকাইছে। কেনেকৈ বাগৰ সলাই হাতখন ঘূৰাই হাতত ভেঁজা দি বহিব লাগে। কেনেকৈ শুলে ইকাতি- সিকাতি হ’ব লাগে। কেনেকৈ সময়ে সময়ে বহি থাকিলে পুশ্ব-আপ কৰিব লাগে শিকাই দিছে।

